
bhagavadgItA from Bharatamanjari of Kshemendra

భగవద్గీతా  భారతమఞ్జర్యాం  క్షేమేన్ద్రవిరచితా

౧
అథ ప్రథమోఽధ్యాయః  ।
శ‍ృణు రాజన్హతానన్తసామన్తః  శన్తనోః  సుతః ।
విదధే పాణ్డుపుత్రాణాం   యథా విజయసంశయమ్ ॥ ౬.౨౮॥
వజ్రసూచీముఖాఖ్యాభ్యాం  ప్యూహాభ్యాం రాజకుఞ్జరైః 
మిథో వ్యూఢేష్వనీకేషు గాఙ్గేయేనార్జునేన   చ ॥ ౬.౨౯॥
తస్మిన్క్షత్త్రక్షయక్షేత్రే   సర్వక్షత్త్రసమాగమే  ।
దుర్యోధనేఽతిసంరబ్ధే పృథుసైన్యాభిమానిని  ॥ ౬.౩౦॥
గాఙ్గేయశఙ్ఖనాదేన   సముద్భూతే బలార్ణవే  ।
శఙ్ఖశబ్దేన   పార్థానాం  పాఞ్చజన్యానుయాయినా ॥ ౬.౩౧॥
పూరితే భువనాభోగే దిక్షు విస్ఫూర్జితాస్వివ  ।
సర్వసేనాశ్రయః  శ్రీమాన్విజయోఽచ్యుతసారథిః  ॥ ౬.౩౨॥
దదర్శ కురుసేనాసు గురుసమ్బన్ధిబాన్ధవాన్   ।
నిజప్రతాపదహనే  స తేషాం శలభాయితమ్ ।
మత్వా జగాద గోవిన్దం  విషణ్ణః  కరుణానిధిః ॥ ౬.౩౩॥
అహో వత విమూఢానాం రాజ్యలేశే సుఖాయ నః ।
కృష్ణ బన్ధువధేఽప్యస్మిన్ససంరమ్భోఽయముద్యమః  ॥ ౬.౩౪॥
అవతీర్య సదాచారస్తుతిక్రమ్యకులస్థితిమ్   ।
కథం గురువధప్రాప్యాం  భజేదస్మద్విధఋ శ్రియమ్  ॥ ౬.౩౫॥
ఇత్యుక్త్వా సాస్రునయనో  బీభత్సుః కృపయా రథే ।
కరాదుత్సృజ్య గాణ్డీవం  నిషసాద విషాదవాన్ ॥ ౬.౩౬॥
ఇతి శ్రీమద్భగవద్గీతాసు   ప్రథమోఽధ్యాయః  ॥ ౧॥

౨
తం దృష్ట్వా  శోకవివశం జగాద మధుసూదనః ।
అకాణ్డే ధైర్యసారస్య  కేయం కాతరతా తవ ॥ ౬.౩౭॥
తరస్వీ క్షత్రియో మానీ ప్రాణైరపి   యశఃక్రయీ  ।
నిజాం కులస్థితిం  పార్థ న ధర్మ్యాం హాతుమర్హసి  ॥ ౬.౩౮॥
సంయుక్తం వా వియుక్తం వా నిత్యం దేహేన దేహినమ్ ।
విశ్వమాయాప్రపఞ్చేఽస్మన్కోఽనుశోచతి  తత్త్వధీః ॥ ౬.౩౯॥
సుఖాద్యవస్థా దేహస్య కాలే కాలే యథావిధాః ।
దేహినోఽస్య తథా దేహాః సతః సత్తావివర్జితాః  ॥ ౬.౪౦॥
విషయేన్ద్రియసంయోగాన్క్షయినో   హర్షశోకదాన్  ।
సహతేయో విలుప్తాత్మా నిర్వాణం తస్య శాశ్వతమ్ ॥ ౬.౪౧॥
అజస్య పురాణస్య దేహినోఽస్యావినాశినః ।
జీర్ణపర్ణపరావృత్తితుల్యేయం   దేహకల్పనా ॥ ౬.౪౨॥
ఆదిమధ్యావసానేషు వ్యక్తావ్యక్తస్వరూపిణః  ।
సత ఏవాస్య సతతం న విరామః శరీరిణః ॥ ౬.౪౩॥
అయశస్యమతస్త్యక్త్వా సఙ్కోచం విపులాశయః ।
జయాజయౌ సమం మత్వా విశ స్వర్గోన్ముఖో  రణమ్ ॥ ౬.౪౪॥
ఆస్థాయ యౌగికీం బుద్ధిం  కర్మబన్ధవివర్జితః   ।
శుష్కవేదక్రియాహీనం  గుణాతీతం పదం భుజ ॥ ౬.౪౫॥
సర్వవేదేషు విదుషామేతదేవ ప్రయోజనమ్  ।
జలాశయేషు పూర్ణేషు  యథా సలిలహారిణామ్ ॥ ౬.౪౬॥
నిఃసఙ్గః  ఫలసన్న్యాసీ కురు కర్మ సదోదితః ।
పరమేశ్వరమేవాహి(?)వాణిజ్యం హి ఫలార్థినామ్  ॥ ౬.౪౭॥
యదా తే వీతమోహస్య బుద్ధిర్యాస్యతి  నిర్వృతిమ్ ।
కృతీ భవిష్యసి తదా శ్రుతేష్వర్థేష్వనాదరః   ॥ ౬.౪౮॥
ఇతి బ్రువాణః  పార్థేన  స్థితప్రజ్ఞస్య    లక్షణమ్ ।
పృష్టః  సమాధిసక్తస్య భగవానిత్యభాషత ॥ ౬.౪౯॥

ఈశ్వరాదపరో నాహమితి స్వానన్దనిర్భరః  ।
నిరస్తాఖిలసఙ్కల్పః స్థితప్రజ్ఞోఽభిధీయతే    ॥ ౬.౫౦॥
ఆస్తే కూర్మ ఇవాఙ్గాని  కామాన్సంవృత్యయః శ్రయమ్  ।
విషయాధ్యానవిరహాత్స్థితధీర్న  స నశ్యతి ॥ ౬.౫౧॥
కష్టైస్తపోభిర్విషయాః   శుష్యన్త్యేవ రసం వినా ।
అనాదరవిరక్తానాం సదాప్యధ్యాత్మదర్శినామ్ ॥ ౬.౫౨॥
నిద్రార్లుభూతకాలేషు   ప్రబుద్ధిస్తిమిరేషు    యః ।
స మహాబ్ధిరివాక్షోభ్యః  స్థితిం  బ్రాహ్మీం  ప్రపద్యతే  ॥ ౬.౫౩॥
ఇతి శ్రీగీతాసు  ద్వితీయోఽధ్యాయః ॥ ౨॥

౩
శ్రుత్వైతదర్జునః    కృష్ణమువాచాకులితాశయః  ।
కథమేవం వదన్ఘోరే  సమరేఽస్మిన్యునక్షి మామ్ ॥ ౬.౫౪॥
కర్మణః శ్రేయసీ  బుద్ధిరిత్యుక్త్వాపి  స్వయం విభో ।
కర్మ దుర్మతియోగ్యం మాం ప్రశంససి  విమోహయన్ ॥ ౬.౫౫॥
శ్రేయో  వదేత్యుక్తవతి శ్వేతాశ్వే కేశవోఽబ్రవీత్  ।
నిష్ఠా ప్రజ్ఞానకర్మభ్యాం   మయోక్తా సాఙ్ఖ్యయోగయోః  ॥ ౬.౫౬॥
అనారమ్భాన్న చ త్యాగాత్కర్మణో ముచ్యతే జనః ।
శ్రోత్రాదయో   బలాదస్య ధావన్త్యేవ స్వకర్మసు ॥ ౬.౫౭॥
స్మరన్తి మనసా సర్వం రుద్ధకర్మేన్ద్రియా   అపి ।
మిథ్యాచారానత్వసక్తాః(?)కర్మిణో నియతాన్తరాః ॥ ౬.౫౮॥
శ్రేయో  హ్యకర్మణః కర్మ న యజ్ఞః  కర్మణా వినా ।
యజ్ఞశేషాశినః  పుణ్యద్రుమాః  కేవలభోగినః ॥ ౬.౫౯॥
కర్మస్థితోఽపి  నిఃసంజ్ఞో (సఙ్గో )యదా ప్రాప్నోతి  మానవః ।
ఆత్మారామదశాస్తుష్ఠస్తదా   కార్యాన్నివర్తతే ॥ ౬.౬౦॥
కర్మణైవ  గతాః సిద్ధిం  జనకప్రముఖాః  పురా ।
తన్మా కార్యాన్నివర్తస్వ లోకస్త్వామనువర్తతామ్ ॥ ౬.౬౧॥

మమాపి కృతకృత్యస్య కర్మేదం స్థితిరక్షిణః  ।
వినస్యత్యన్యథా లోకో మత్ప్రమాణవిశ‍ృఙ్ఖలః  ॥ ౬.౬౨॥
పాత్రం  సర్వజ్ఞయోగ్యేషు  నాదరేషు పృథగ్జనః  ।
తస్మాన్నోత్సాహయేదేతాన్పఙ్గూన్వేగగతానివ  ॥ ౬.౬౩॥
యుధ్యస్వ సర్వకర్మాణి మయి సన్న్యస్య నిర్వృతః ।
తరన్తి హి తమోఘోరం నిత్యం మన్మతవర్తినః ॥ ౬.౬౪॥
ప్రకృతేరుచితం  సర్వం స్వధర్మనిరతః కురు ।
రాగద్వేషౌ పరిత్యజ్య ప్రియాప్రియసముద్భవౌ   ॥ ౬.౬౫॥
శ్రుత్వైతదర్జునోఽవాదీత్ప్రేరితః    కేన పాతకమ్ ।
చరత్యనీశ్వరః ప్రాణీ  బలాదివ వశీకృతః ॥ ౬.౬౬॥
ఇతి పృష్టో హృషీకేశో జగాద జగతాం పతిః ।
రజోగుణసముత్థేన  హర్షశోకాదిదాయినా  ॥ ౬.౬౭॥
లోకసంహారశీలేన కామేన క్రోధబన్ధునా   ।
అహఙ్కారేణ బలినా ఘోరేణానేన వైరిణా  ॥ ౬.౬౮॥
శేవాలేనైవ  సలిలం రజసేవామలం నభః ।
ఆవృతో మలినోనాత్మా మేఘేనైవోదితో  రవిః ॥ ౬.౬౯॥
మనోబుద్ధిసమాయుక్తం  స్థానమిన్ద్రియపఞ్జరమ్    ।
యస్య తం దుఃసహం శత్రుం  కామరూప వినాశయ ॥ ౬.౭౦॥
ఇతి శ్రీమద్భగవద్గీతాసు   తృతీయోఽధ్యాయః ॥ ౩॥

౪
సూర్యేణాప్తః పురా మత్తో యోగోఽయం మనునా తతః ।
య ఏవ కాలేనోత్సన్నస్తుభ్యమద్య మయోదితః ॥ ౬.౭౧॥
అనేకజన్మసాక్షీ త్వం భక్తః సహచరోఽపి మే ।
న తత్స్మృతిపథం యాతం కిన్తు తే ప్రాక్తనం   వపుః ॥ ౬.౭౨॥
అహం తు నిత్యధరమస్య స్థితయే  గుప్తయే సతామ్ ।
యుగేయుగే భవామ్యేష వినాశాయ దృరాత్మనామ్ ॥ ౬.౭౩॥
అకృతం ధర్మకర్తారం కర్మైతన్నావృణోతి  మామ్ ।

త్వమప్యసక్తో నిష్కామః కురు కర్మ కులోచితమ్ ॥ ౬.౭౪॥
దుర్జ్ఞేయః  ప్రవిభాగస్తు  కర్మాకర్మవికర్మణామ్ ।
స్వోచితం ఫలహీనం చ విరుద్ధం  చేతి భేదతః ॥ ౬.౭౫॥
కర్మణః ఫలసన్న్యాసాద్యోఽనుపశ్యత్యకర్మతామ్ ।
జానాత్యకర్మణః పాపాత్కర్మ యశ్చ స బుద్ధిమాన్  ॥ ౬.౭౬॥
జ్ఞానాగ్నినా  దగ్ధకర్మా  నిత్యానన్దో నిరాశ్రయః  ।
నిరాశీర్నిరహఙ్కారో యజ్వా బ్రహ్మణి  లీయతే ॥ ౬.౭౭॥
బ్రహ్మార్పణేన  బ్రహ్మగ్నౌ  హుత్వా బ్రహ్మమయం  హవిః ।
ప్రాణయజ్ఞరతో  యాతి బ్రహ్మ  బ్రహ్మసమాధినా  ॥ ౬.౭౮॥
సంయమాగ్నావిన్ద్రియాణి  విషయానిన్ద్రియానలే  ।
తత్కర్మాణ్యాత్మయోగాగ్నౌ హుత్వాయాన్తి పరాం గతిమ్ ॥ ౬.౭౯॥
యేఽపి ద్రవ్యతపోయోగస్వాధ్యాయజ్ఞానయాజినః   ।
ప్రాణాపానాదిహ  విషో ధృత్వా నాడీషు ధారణమ్ ॥ ౬.౮౦॥
సమర్పయన్తి నిఖిలం జ్ఞానం  విగతకల్మషాః ।
తే ప్రయాన్తి  పరం ధామ యజ్ఞశిష్టామృతాశినః   ॥ ౬.౮౧॥
తద్విధాః ప్రణిపాతేన  సేవితా జ్ఞానినస్త్వయా  ।
అయత్నాత్త్వాం విధాస్యన్తి స్వాత్మన్యఖిలదర్శినమ్ ॥ ౬.౮౨॥
జ్ఞానాగ్నినా  దగ్ధపాపః  పవిత్రేణ  భవిష్యసి ।
కాలేన శ్రద్దధానానాం   స్వయం జ్ఞానం  ప్రసీదతి  ॥ ౬.౮౩॥
నశ్యన్తి  సంశయజుషోమూఢా న త్వస్తసంశయాః ।
జ్ఞానినః  సంశయం త్వస్మాత్స్థిత్వోత్తిష్ఠ  విభూతయే ॥ ౬.౮౪॥
ఇతి శ్రీమద్భగవద్గీతాసు   చతుర్థోఽధ్యాయః  ॥ ౪॥

౫
నిశమ్య తత్పునః పార్థః  పప్రచ్ఛ  మధుసూదనమ్ ।
సన్న్యాసకర్మయోగాభ్యాం శ్రేయో బ్రూహి  జనార్దన  ॥ ౬.౮౫॥
ఇతి పృష్టోఽవదచ్ఛౌరిరుభావేతౌ  విముక్తయే ।

కర్మయోగస్తు సన్న్యాసాద్విశిష్ట ఇతి మే మతిః ॥ ౬.౮౬॥
శ‍ృణ్వన్తోఽపి వదన్తోఽపి స్పృశన్తోఽపి స్వకర్మణి ।
సక్తా అపి న సజ్జన్తి   పఙ్కే రవికరా ఇవ ॥ ౬.౮౭॥
తదేవ విహితం కిఞ్చిత్పుంసాం సుకృతదుష్కృతమ్ ।
అజ్ఞానపిహితే  జ్ఞానే  కిం త్వేషా కర్మవాసనా ॥ ౬.౮౮॥
జ్ఞానేనోత్సారితా  జ్ఞానాః  పరాం నిష్ఠాముపాగతాః  ।
బ్రాహ్మణే  వా శ్వపాకే వా విబుధాః సమదృష్టయః  ॥ ౬.౮౯॥
బాహ్యే సుఖే విరక్తానాం దుఃఖజన్మని నశ్వరే ।
అన్తఃసుఖారామతయా పరం జ్యోతిః ప్రసీదతి  ॥ ౬.౯౦॥
బహిః స్పర్శాన్సముత్సృజ్య భ్రూమధ్యనిహితేక్షణః  ।
నాసాన్తరే సమౌ ధృత్వా ప్రాణాపానౌ  విముక్తయే ॥ ౬.౯౧॥
కామరాగమదద్వేషభయక్రోధవివర్జితః   ।
అహన్తా జ్ఞానతమసాం  శాన్తిం విన్దత్యమత్సరః  ॥ ౬.౯౨॥
ఇతి శ్రీమద్భగవద్గీతాసు   పఞ్చమోఽధ్యాయః ॥ ౫॥

౬
క్రియావానఫలాకాఙ్క్షీ  నిజం కర్మ కరోతి యః ।
ఆరురుక్షుదశాతీతోయోగారూఢో విమత్సరః ॥ ౬.౯౩॥
కూటస్థో జ్ఞానతృప్తశ్చ  పశ్యత్యాత్మానమాత్మనా ।
సమాసనః సమాకారో నిస్తరఙ్గ ఇవోదధిః ॥ ౬.౯౪॥
ఘ్రాణాగ్రదర్శీ   శాన్తాత్మా మాముపైతి  సమాధినా ।
యుక్తాహారాదిచేష్టస్య  నిత్యం నిష్కమ్పచేతసః ॥ ౬.౯౫॥
ఆత్మలాభో భవత్యేవ త్యక్తకామస్య  యోగినః ।
మనః సంయమ్య పశ్యన్తి స్రవత్యేతద్యతో  యతః ॥ ౬.౯౬॥
ఆత్మానం మాం చ సర్వత్ర మమాత్మని తథాఖిలమ్ ।
మనసశ్చఞ్చలస్యాస్య వైరాగ్యేణైవ   సంయమః ॥ ౬.౯౭॥
తథాభ్యాసేన బలినా వాతస్యేవ ప్రమాథినః  ।
ఏతదాకర్ణ్య  కౌన్తేయః పునః పప్రచ్ఛ  కేశవమ్ ॥ ౬.౯౮॥

లోలత్వాన్మనసో దేవయోగాద్భ్రష్టస్య  కా గతిః ।
అర్జునేనేతి  భగవాన్పునః పృష్టోఽభ్యభాషత  ॥ ౬.౯౯॥
యోగభ్రష్టోఽపి   పురుషః శుభకృత్తు భవిష్యతి ।
చిరం భుక్త్వా సుఖం దివ్యం స కల్యాణపురః సరః ॥ ౬.౧౦౦॥
భోగినాంయోగినాం వాపి సమ్భూతో మహతాం కులే ।
పూర్వాభ్యస్తం పునర్ధీమాఞ్జన్మభిః   ప్రతిపద్యతే  ।
తపో జ్ఞానాధికం  యోగం తస్మాద్యోగీ భవార్జున  ॥ ౬.౧౦౧॥
ఇతి శ్రీమద్భగవద్గీతాసు   షష్ఠోఽధ్యాయః  ॥ ౬॥

౭
మయి న్యస్తమనా నిత్యం భక్త్యా మాం వేత్తి మానవ ।
అష్టమూర్తిరహం  సర్వం జీవభూతశ్చరాచరే ॥ ౬.౧౦౨॥
ఉత్పత్తిస్థితిసంహారకారణం  మాం విదుర్బుధాః ।
సర్వే మత్ప్రాణితా భావా మయి సర్వం ప్రతిష్ఠితమ్   ॥ ౬.౧౦౩॥
దేవీం మాయాం దధానం మాం న జానాతి విమోహితః ।
యే తు జానన్తి మాం మాయాం భవన్తి కృతినః సదా ॥ ౬.౧౦౪॥
అర్థీ జిజ్ఞాసురార్తో  వా జ్ఞానీ  వా మాం ప్రపద్యతే  ।
ప్రియః  ప్రియస్య  సతతం జ్ఞానినస్త్వస్మి  గోచరే ॥ ౬.౧౦౫॥
అనన్యదేవతాభక్తాః శ్రద్ధావన్తో   విసంశయాః ।
వాసుదేవః సర్వమితి యజన్తే మాం ముముక్షవః ॥ ౬.౧౦౬॥
తే బ్రహ్మాధ్యాత్మకర్మాఖ్యం  సాధిభూతం విదన్తి మామ్ ।
సాధిదైవాధియజ్ఞం   చ దేహవ్యుపరమేష్వపి ॥ ౬.౧౦౭॥
ఇతి శ్రీమద్భగవద్గీతాసు   సప్తమోఽధ్యాయః ॥ ౭॥

౮
అచ్యుతేనేత్యభిహితే శక్రసూనురభాషత  ।
కిమేతద్బ్రహ్మ భగవన్నధియజ్ఞః  కిముచ్యతే ॥ ౬.౧౦౮॥

ఇతి పృష్టో హృషీకేశో బభాషే శ్వేతవాహనమ్ ।
అనశ్వరం పరబ్రహ్మ  భావోఽధ్యాత్మా తథాత్మనః ॥ ౬.౧౦౯॥
నిఃసఙ్గో భవకృత్కర్మ నశ్వరేష్వధిభూతతా ।
అధిదైవోఽహమేవాత్ర  హ్యధియజ్ఞోఽప్యహం  విభుః ॥ ౬.౧౧౦॥
అన్తకాలే స్మరన్తో మాం ప్రవిశన్త్యేవ   భావితాః ।
పర్యన్తే భావతుల్యా హి నృణాం జన్మాన్తరస్థితిః  ॥ ౬.౧౧౧॥
కవిం పురాణం శాస్తారమణీయాంసమణోరపి ।
పరస్తాత్తమసో  నిత్యం యే స్మరన్తి రవిప్రభమ్  ॥ ౬.౧౧౨॥
భ్రూమధ్యే  విహితప్రాణా  బ్రహ్మరన్ధ్రవిభేదినః   ।
ఓమిత్యేకాక్షరం బ్రహ్మ  జపన్తో యాన్తి తే పరమ్ ॥ ౬.౧౧౩॥
బ్రహ్మాదిభిర్భూతసర్గశ్చక్రవత్పరివర్తతే    ।
పరం మాం ప్రతిపన్నాస్తే  న భవన్తి భవే పునః ॥ ౬.౧౧౪॥
వైరఞ్చేఽస్మిన్నహోరాత్రే  భవన్తి న భవన్తి చ ।
భూతాన్యేకస్తు భగవానవ్యక్తో న వినశ్యతి ।
తేజోమయమహః శుక్లో మోక్షాయైవోత్తరాయణమ్  ॥ ౬.౧౧౫॥
ఇతి శ్రీమద్భగవద్గీతాస్వష్టమోఽధ్యాయః    ॥ ౮॥

౯
రాజగుహ్యమిదం చాన్యత్పవిత్రం  శ‍ృణు ఫల్గుణ  ।
అశ్రద్దధానో   నాప్నోతి మాం సంసారవశీకృతః ॥ ౬.౧౧౬॥
సర్వకర్తరి భూతాని మయి సన్తి న తేష్వహమ్ ।
లోకాః స్థితా  న స్థితాశ్చ  మయి వ్యోమ్నీవ వాయవః ॥ ౬.౧౧౭॥
అధిష్ఠితైషా   ప్రకృతిర్మయా సూతే చరాచరమ్ ।
అసక్తం మాం న జానన్తి మలినామోఘదర్శినః ॥ ౬.౧౧౮॥
సర్వం సర్వగతం యజ్ఞం  వేద్యం బీజం భవాభవమ్ ।
విదన్తి మాం సుకుతినః సర్వకారణకారణమ్ ॥ ౬.౧౧౯॥
త్రయీధర్మజుషః  స్వర్గభోగలాభక్షయాకులాః  ।
న ప్రాప్నువన్తి  మాం శుష్కక్రియాపాశవశీకృతాః  ॥ ౬.౧౨౦॥

మదేకశరణా నిత్యం కృతినోఽనన్యయాజినః ।
అప్యన్యయోనిసమ్భూతాః స్వయమాయాన్తియత్పదమ్ ॥ ౬.౧౨౧॥
ఇతి శ్రీమద్భగవద్గీతాసు   నవమోఽధ్యాయః ॥ ౯॥

౧౦
భూయోఽపి మే శ‍ృణు సఖే ప్రీత్యా  యత్ప్రతిబోధ్యసే ।
న తత్త్వేనామరగణా మునయో వా విదన్తి మామ్ ॥ ౬.౧౨౨॥
చరాచరేఽస్మిన్ప్రవరం యద్యత్పశ్యసి భూతిమత్ ।
తదహం సర్వభూతాత్మా న హి కిఞ్చిన్మయా వినా ॥ ౬.౧౨౩॥
అహం విష్ణురహం  సూర్యశ్చన్ద్రోఽహం  మఘవానహమ్ ।
శఙ్కరోఽహం ధనేశశ్చ వహ్నిః సురగురుస్తథా ।
అక్షరోఽహమహం కాలో జయోఽహం భూతిరప్యహమ్ ॥ ౬.౧౨౪॥
ఇతి శ్రీమద్భగవద్గీతాసు   దశమోఽధ్యాయః ॥ ౧౦॥

౧౧
శ్రుత్వైతదవదత్పార్థో   జానే త్వాం సర్వమచ్యుత ।
కిన్తు విశ్వమయం రూపం ద్రష్టుమిచ్ఛమి   తే విభో ॥ ౬.౧౨౫॥
ఇత్యుక్తః పాణ్డుపుత్రేణ   భగవాన్కైటభాన్తకః  ।
విశ్వావిష్కారకలయా విశ్వరూపమదర్శయత్ । ౬.౧౨౬॥
తస్యానన్తశిరోనేత్రసహస్రభుజశాలినః   ।
దేహే జగన్నివాసస్య లీనం విశ్వమదృశ్యత ॥ ౬.౧౨౭॥
అతిసూర్యాగ్నిమహసా తేజసా పూరితామ్బరమ్ ।
దృష్ట్వా  పులకితః పార్థస్తమువాచ   కృతాఞ్జలిః  ॥ ౬.౧౨౮॥
పశ్యామ్యుదగ్రగీర్వాణగ్రామవ్యాప్తోరువిగ్రహమ్    ।
త్వాం యేన పూరితం సర్వమనవచ్ఛిన్నవర్ష్మణా  ॥ ౬.౧౨౯॥
బ్రహ్మరుద్రమరుద్వహ్నిమునీన్ద్రభుజగాకులమ్    ।
ద్రష్టుం   తదేవ పర్యన్తరహితం నోత్సహే వపుః ॥ ౬.౧౩౦॥
భీష్మద్రోణముఖాన్వీరాన్ప్రవిష్టాన్వదనాని   తే ।

దంష్ట్రోత్కటాని  పశ్యామి కాలస్యేవ యుగక్షయే ॥ ౬.౧౩౧॥
కో భవాన్సర్వసంహారారౌద్రేణ  వపుషాసూదనః ।
అకాణ్డే దగ్ధుమఖిలాన్స్వయం  లోకాన్సముద్యతః ॥ ౬.౧౩౨॥
ఇత్యుక్తవతి కౌన్తేయే జగాద మధుసూదనః ।
అహం జగత్క్షయోత్క్షోపదీక్షితః   క్షితిపాన్తకః ॥ ౬.౧౩౩॥
కురుసేనాగ్రగాన్వీరాన్పూర్వం  వినిహతాన్మయా ।
హత్వా యశఃశ్రియా  జృష్టమవాప్నుహి  కులోచితమ్ ॥ ౬.౧౩౪॥
తచ్ఛ్రుత్వా కాలియారాతేర్వచః పార్థః  కృతాఞ్జలిః  ।
ఉవాచ కమ్పితమనాః ప్రణతో  గద్గదస్వనః  ॥ ౬.౧౩౫॥
కీర్త్యా జగన్తి హృష్యన్తి స్తుతయా సిద్ధచారణైః   ।
దీప్త్యా ద్రవన్తి   రక్షాంసి స్థానే  తవ జనార్దన  ॥ ౬.౧౩౬॥
నౌమి త్వాం జగదావాసం విశ్వరూపమధోక్షజమ్ ।
అనన్తం శాశ్వతం ధామ సర్వాత్మానం పునః పునః ॥ ౬.౧౩౭॥
క్షమ్యతాం తత్సుహృదితి స్వయం యత్ప్రణతప్రియః  ।
ఉక్తోఽసి కృష్ణ గోవిన్ద యాదవేతి పురా మయా ॥ ౬.౧౩౮॥
ఉగ్రం  తదేవం భగవన్దృష్ట్వా   రూపమహం మహత్ ।
చక్రారూఢమివాశేషం  పశ్యామి నిఖిలం జగత్ । ౬.౧౩౯॥
ప్రసీద  దర్శయ విభో వపుః సౌమ్యం తదేవ మే ।
శాన్తిం మేయాతి సహసా నాన్యతా వ్యథితం మనః ॥ ౬.౧౪౦॥
ఇతి ప్రసాదితః  కృష్ణః  ప్రణతేన  కిరీటినా ।
అదర్శయన్నిజం రూపం తదేవాథ చతుర్భుజమ్ ॥ ౬.౧౪౧॥
దేవా అపి న పశ్యన్తి మమేదం సర్వగం వపుః ।
ఇత్యుక్త్వాశ్వాసయామాస కౌన్తేయం కమలాధవః ॥ ౬.౧౪౨॥
ఇతి శ్రీమద్భగవద్గీతాస్వేకాదశోఽధ్యాయః   ॥ ౧౧॥

౧౨
అథార్జునోఽవదత్కృష్ణం   యే భక్తాస్త్వాముపాసతే ।
అవ్యక్తమక్షరం  యే చ తేషాం కేఽధికయోగినః ॥ ౬.౧౪౩॥

పార్థేనేతి  హరిః పృష్టో విహితానుగ్రహోఽవదత్  ।
మద్భక్తాః శ్రద్ధయోపేతాః   సర్వథాయోగినోఽధికాః ॥ ౬.౧౪౪॥
క్లేశేనైవ   తు మత్ప్రాప్తిరవ్యక్తాక్షరసేవనాత్ ।
సూక్ష్మస్థూలగతిర్దుఃఖం   తత్త్వజ్ఞైరప్యవాప్యతే  ॥ ౬.౧౪౫॥
మద్భక్తాస్త్వచిరాదేవ  ప్రాప్నువన్తి  పరం పదమ్ ।
అతస్త్వం మన్మనా నిత్యమనన్యనిరతో భవ ॥ ౬.౧౪౬॥
వశే యది న తే చిత్తమభ్యాసేన గృహాణ తత్ ।
తత్రాప్యశక్తో  మత్కర్మా సతతం శ్రేయసే  భవ ॥ ౬.౧౪౭॥
అథవా ఫలసన్న్యాసం కర్మణాం కురు మత్పరః ।
జ్ఞానం  హి పరమాభ్యాసాజ్జ్ఞానాద్ ‍ధ్యానమిహోత్తమమ్ ॥ ౬.౧౪౮॥
ధ్యానాచ్చ ఫలసన్న్యాసస్తతః శాన్తిర్విశిష్యతే ।
అద్వేష్టా కరుణాసిన్ధుః  సుఖదుఃఖసమః శమీ ॥ ౬.౧౪౯॥
ఉదాసీనః శుచిర్దక్షః  క్షమీ భక్తః ప్రియో  మమ ।
ఇతి శ్రీమద్భగవద్గీతాసు   ద్వాదశోఽధ్యాయః ॥ ౧౨॥

౧౩
శరీరం క్షేత్రమిత్యాహుః  క్షేత్రజ్ఞం   మాం విదుర్బుధాః ।
క్షేత్రం  తత్సవికారం తు మాయాభూతాది చ స్థితమ్  ॥ ౬.౧౫౦॥
శాన్తానాం దృష్టదోషాణాం  జ్ఞానినాం  న విమోహనమ్ ।
మానదమ్భమదక్రోధత్యాగో  గురునిషేవణమ్ ॥ ౬.౧౫౧॥
అసక్తిర్నశ్వరే నిత్యం జ్ఞానమజ్ఞానమన్యథా   ।
జ్ఞేయం  తు మన్మయం బ్రహ్మ  శుద్ధం  సదసతోః పరమ్ ॥ ౬.౧౫౨॥
సర్వతః పాణివదనం సర్వాకారమనామయమ్ ।
ప్రకృతిః  పురుషశ్చేతి క్షేత్రక్షేత్రజ్ఞసఙ్గమః     ॥ ౬.౧౫౩॥
ప్రకృతిః  కరణే హేతుర్భోక్తా తు పురుషః స్మృతః ।
ఏకస్థానం  పృథగ్భావం భూతానాంయోఽనుపశ్యతి ॥ ౬.౧౫౪॥
తత్సఙ్గమాచ్చ  విస్తారం స యాతి బ్రహ్మ  శాశ్వతమ్ ।

పరమాత్మా గుణాతీతో నిత్యత్వాదయమవ్యయః ।
భౌతికేఽపి స్థితః  కాయే సర్వవ్యాపీ న లిప్యతే ॥ ౬.౧౫౫॥
ఇతి శ్రీమద్భగవద్గీతాసు   త్రయోదశోఽధ్యాయః  ॥ ౧౩॥

౧౪
సర్వజ్ఞానమిదం  భూయః శ్రూయతాం  సురసేవితమ్ ।
యద్యోగో బ్రహ్మగర్భేఽస్మిన్సమ్భవన్మూర్తిసమ్భవః  ॥ ౬.౧౫౬॥
సత్త్వాదయస్తదుద్భూతా విభాన్త్యేతే గుణాస్త్రయః  ।
వైచిత్ర్యాదనిశం   యేషాం సంసరన్తి శరీరిణః ॥ ౬.౧౫౭॥
సత్త్వం ప్రకాశకం  జ్ఞేయం  యదుత్థైః  స్తమ్భకం  రజః ।
తమో హ్యావరణం మోహప్రమాదాద్యస్య  సమ్భవః ॥ ౬.౧౫౮॥
సతతం సఙ్కరేణైషాం  న్యూనాధిక్యవిభేదతః ।
గుణదోషాశ్చ దృశ్యన్తే  తే తే కిల శరీరిణామ్ ॥ ౬.౧౫౯॥
మద్భక్తాః శాన్తమనసో జీవన్ముక్తిదశాం శ్రితాః  ।
గుణైరేతైః   పరిత్యక్తా భజన్తే సుఖమక్షయమ్ ॥ ౬.౧౬౦॥
ఇతి శ్రీమద్భగవద్గీతాసు   చతుర్దశోఽధ్యాయః  ॥ ౧౪॥

౧౫
ఊర్ధ్వమూలం  భవాశ్వత్థమాబ్రహ్మసదనోదితమ్   ।
లోకాన్తరానేకశాఖం విచిత్రవిషయాఙ్కురమ్  ॥ ౬.౧౬౧॥
గుణకర్మప్రబుద్ధానాం   శుభాశుభఫలోదయమ్ ।
స్వభావభూమావవృతం జానీతే యః స వేదవిత్ । ౬.౧౬౨॥
తమసఙ్గకుఠారేణ  చ్ఛిత్త్వా యాన్తి పదం మమ ।
నిరస్తమోహం వైమల్యాదతిసూర్యేన్దుపావకమ్   ॥ ౬.౧౬౩॥
యదంశో జీవలోకేఽస్మిఞ్జీవశ్చరతి  సర్వగః ।
వాయుర్గన్ధమివాదాయ  యోయాతీన్ద్రియవాసనాః  ॥ ౬.౧౬౪॥
తద్విధం గుణయుక్తానాం సర్వావస్థాసు  నిర్గుణమ్  ।
పశ్యన్తి జ్ఞానినః  సర్వజగతాం జీవనం పరమ్ ॥ ౬.౧౬౫॥

భూతసర్గామివాగత్య  అక్షరోఽహం సనాతనః ।
మన్మయా ధృతిమన్తో మాం భజన్తే పురుషోత్తమమ్ ॥ ౬.౧౬౬॥
ఇతి శ్రీమద్భగవద్గీతాసు   పఞ్చదశోఽధ్యాయః ॥ ౧౫॥

౧౬
అభీః సత్త్వం శుచిర్జ్ఞానం  దమో దానం తపః క్రతుః  ।
అహింసాయా గుణాశ్చాన్యే జాయన్తే దివ్యసమ్పదామ్ ॥ ౬.౧౬౭॥
దమ్భమానమదక్రోధపారుష్యాజ్ఞానచాపలైః    ।
ఆసురీ సూచ్యతే సమ్పన్మోహసోకవివర్ధినీ  ॥ ౬.౧౬౮॥
యుక్తోఽపి సతతం దివ్యసమ్పదా మా శుచః సఖే ।
ఆసురం భావమాపన్నా భజన్తేయోనిమాసురీమ్ ॥ ౬.౧౬౯॥
సత్త్వాదిభిర్గుణైర్బద్ధో   జ్ఞాయతే  చేష్టితైర్జనః    ।
మనోభోజనమాచారో గుణతుల్యో హి దేహినామ్ ॥ ౬.౧౭౦॥
ఇతి శ్రీమద్భగవద్గీతాసు   షోడశోఽధ్యాయః ॥ ౧౬॥

౧౭
ఆకర్ణ్యైతదథోవాచ  ఫల్గునః  పునరచ్యుతమ్ ।
సన్న్యాసత్యాగయోస్తత్వం జ్ఞాతుమిచ్ఛామ్యహం  విభో ॥ ౬.౧౭౧॥
ఉక్తే పాణ్డుసుతేనేతి  భగవానభ్యభాషత ।
కామ్యకర్మఫలత్యాగం సన్న్యాసం సమ్ప్రచక్షతే ॥ ౬.౧౭౨॥
సర్వకర్మఫలత్యాగస్త్యాగ ఇత్యభిధీయతే ।
మ(స)త్కర్మ న పరిత్యాజ్యం త్యాజ్యం తు విధిగర్హితమ్  ॥ ౬.౧౭౩॥
నిత్యకర్మపరిత్యాగో మోహాత్తామస ఉచ్యతే ।
క్లేశదుఃఖభయాత్త్యాగో  రాజసో నిష్ఫలః స్మృతః ।
కుర్వతామప్యసక్తానాం త్యాగః సత్త్వోచితో మతః ॥ ౬.౧౭౪॥
ఇతి శ్రీమద్భగవద్గీతాసు   సప్తదశోఽధ్యాయః ॥ ౧౭॥

భగవద్గీతా  భారతమఞ్జర్యాం  క్షేమేన్ద్రవిరచితా

౧౮
కర్మ కర్తా చ బుద్ధిశ్చ  త్రివిధా  గుణభేదతః ।
ధృతిః సుఖం చ త్రైగుణ్యాత్త్రివిధం   దేహినాం మతమ్ ॥ ౬.౧౭౫॥
యథోక్తసేవీ నిఃసఙ్గః  కురు కర్మ నిజం సఖే ।
మద్భక్తో మత్స్తుతిపరః  పరం పదమవాప్స్యసి ॥ ౬.౧౭౬॥
ఇదం భక్తాయ తే జ్ఞానముపదిష్టం   మయా స్వయమ్ ।
యః శ్రోష్యతి  స సంసారదుఃఖాన్యతితరిష్యతి ॥ ౬.౧౭౭॥
కచ్చిన్మోహో వినష్టస్తే   కచ్చిదేతచ్ఛ్రుతం త్వయా ।
కేశవేనేతి కథితే బభాషే శక్రనన్దనః   ॥ ౬.౧౭౮॥
భగవన్వీతమోహోఽహం కరిష్యే తవ శాసనమ్ ।
ఉక్త్వేతి వీరో గాణ్డీవమాచకర్ష  రణోత్సుకః ॥ ౬.౧౭౯॥
ఇతి శ్రీమద్భగవద్గీతాస్వష్టాదశోఽధ్యాయః    ॥ ౧౮॥
ఇతి భారతమఞ్జర్యాం  క్షేమేన్ద్రవిరచితా  భగవద్గీతా  సమాప్తా ।

